
Тема:  С. Сараиның «Сөһәил һәм Гөлдерсен» дастанында гуманлылык һәм дөньяви мотивлар.

Максат:  дастанның идея - эчтәлеген ачу. Укучыларның сөйләм телен, мөстәкыйль фикерләү сәләтләрен үстерү; хисләр тәрбияләү.

Җиһазлау: С. Сараиның «Гөлстан, лирика, дастан» китабы. Татарлар әдәбияты тарихы, I т. Х. Миңнегулов «Сәиф Сараи» - монография. Н. Коперник, Д. Бруно турында материаллар.

Дәрес барышы:

I. Оештыру.

II.  Актуальләштерү.

- Дастанга хас үзенчәлекләр (реаль җирлек, тарихи вакыйга, танылган шәхесләр, аларга дан җырлау.

- Нинди дастаннар беләсез? («Идегәй», «Җөмҗөмә солтан», «Гөлстан»).

- Идегәй дастанында күтәрелгән төп проблема нинди иде?

- Эчке бердәмлек җитмәү, үзара ызгыш-талаш, сугышлар аркасында ил таркала. «Идегәй» дастаны бүгенге көндә дәүләтләр, халыклар, милләтләр язмышы өчен гаять катлаулы, каршылыклы чорда - тарихтан килгән бу акыл- тәҗрибәне бөтен тирәнлеге белән аңлап үзләштерергә чакыру авазы булып яңгырый.

«Идегәй» дастаны кайсы чорга карый? (Алтын Урда чорына XIV гасырга карый)

III. Яңа тема.

- Бүген без өйрәнәсе дастан да шул чорда иҗат ителгән, 1394 елда язылган дип фараз кылына. «Идегәй» татар халык иҗатының таҗы булса, “Сөһәил һәм Гөлдерсен” дастанының  авторы билгеле. Алтын Урда чорының бөек шагыйрьләреннән берсе Сәиф Сараи.

- Кем ул Сәиф Сараи? Аның турында ниләр беләсез?
Аның башка әсәрләрен алдагы сыйныфларда өйрәнербез. Хәзер әсәрнең үзенә мөрәҗәгать итик. Кыскача гына эчтәлеген сөйләрбез.

Дастанда төп сюжет сызыгын билгеләгез (мәхәббәт тарихы).

Әсәрнең темасы- мәхәббәткә дан җырлау.

С. Сараи бөтен күңеле белән укучыны әсәрдә тасвирланган күренешләрнең чын икәнлегенә ышандырырга омтыла. Шагыйрьнең бу омтылышы аның дастанны иҗат итү максаты һәм принциплары белән билгеләнә.

Авторның игътибары иң беренче чиратта нәрсәгә юнәлгән?

- Дәвер җәфасына. Ә инде С. Сараи яшәгән чорда җәфа хәттән ашкан. Хөкемдарлар арасында власть, байлык өчен барган канкоюлы өзлексез сугышта иң беренче халык җәфа күрә, моны шагыйрь дә үз җилкәсендә татый, үз илен калдырып чит илгә - Мисырга китәргә мәҗбүр була.

- XIV йөзнең соңгы чирегендә туган җәфаларның күпчелеге Аксак Тимернең ерткыч политикасы нәтиҗәсе булып  тора. 80-90 еллар Тимер походларының иң активлашкан еллары. Төньяк һәм Үзәк Иран, Кавказ арты яулап алына.

- 1391 елда Алтын Урда армиясе Аксак Тимер тарафыннан тар-мар ителә. Бу сугышта Туктамыш ягыннан 100 мең кеше һәлак була. Аксак Тимер гаскәрләре 26 көн буе болгар һәм Урта Идел районнарын талыйлар. Хисапсыз байлык җыялар.

 Ләкин шагыйрь дәвер җәфасын гомуми планда гына тасвирламый. Аның максаты нинди?

- Дәвер җәфасын ул кеше язмышы аркылы бирә. Гадәттә Урта гасырлар чоры Шәрык поэзиясе турында сүз барганда, сюжет итеп легендаларга нигезләнгән билгеле бер вакыйгаларны алуга һәм эшкәртүгә басым ясала. Бу күренеш фарсы классиклары Фирдәүси, Низами, Җәми, Нәваидә күзгә ташлана. Саиф Сараи дастаны исә бу яктан бераз үзенчәлеклерәк. Чөнки автор фольклорда һәм әдәбиятта эшкәртелмәгән вакыйгага мөрәҗәгать итә, үз геройлары Сөһәил һәм Гөлдерсен язмышын шул чордагы реаль күренешләргә үреп тасвирлый.

- Әйе, шагыйрь гомуми чагылдырган күренешләрдән төп вакыйгага бик уңышлы күчеш ясаган. Мондый табигый күчеш нәтиҗәсендә геройлар язмышы шул чор газапларының бер гәүдәләнеше итеп кабул ителә.

Егет белән кыз - үзара дошман, сугыш хәлендәге ике тараф вәкиле. Аларны кавыштырып, автор нәрсәгә ишарә ясый?

- Ызгыш- талашларның гайре табигый күренеш икәнлегенә, кешеләр, халыклар арасында дуслык, татулык мөнәсәбәтләре урнаштырырга мөмкин булуын күрсәтә.

Автор геройларын бик яратып, гадәттән тыш киеренке хәлләрдә тасвирлый. Сөһәил һәм Гөлдерсенне сурәтләгәндә нинди алымнар куллана? Образларга бәя бирәбез.

· Сөһәил бик чибәр. Каһарманның исеме дә зур мәгънәгә ия. Аның исеме күктәге якты йолдызларның берсенең Шәрыктагы атамасы (Каноп, Канопус). Сөһәилнең гадәттән тыш матурлыгы тасвирлау өчен, халык иҗатындагы һәм язма әдәбияттагы сурәтләрдән иркен файдалана. Сөһәилне ул Йосыфтан өстен итеп күрсәтә.

Йосыфтан да егет матур чырайлы,

Йөзендә балкыйдыр алманың алы. 

Шагыйрь егетне гөл белән дә тиңли. 

Ни күрсен күзләре:  туфракта шулчак. 

Ята аунап Сөһәил, ал гөлгә охшап.

- Гөлдерсенгә карата автор тагын да юмартрак. Гөлдерсен - гөл кебек матур дигәнне аңлата. Кыз шундый гүзәл ки, хәтта аның сыйфатларын әйтергә телең әйләнмәс. Ул сокландыргыч, гүзәл, ай кебек, матурлыгы гөл йөзеннән дә артык. Фарсы поэзиясендә  хатын-кызлардагы гадәттән тыш матурлыкны пәри (фея) образы аркылы бирү киң таралган. С.Сараи да Гөлдесенгә карата бу сурәтне  иркен файдалана. Без моны XX йөз шагыйре. Һ.Такташ ижатында да күрәбез.

Пәри кызы! Ник чыктың да юлларыма,

Утлы кызыл гөлләр тотып нечкә кулларыңа,

Гөлләреңне ыргытып бер елмайдың да

Ник яшерендең, төренеп таң нурларына. 

«Таң кызы»

Автор геройларга турыдан туры үзе бәя бирү белән генә канәгатьләнми, ә бәлки аларны бер-берсе аркылы тасвирлау алымын да куллана. Менә Сөһәил төшендә бакчада йөрүче бер “пәрине” күрә:

Сөһәил әйтте:« Нигә гөлләр жыясың?

Үзең гөл, кайсы гөл тиңдәш сиңа соң?»

Шушындый ук алым белән Сөһәилгә дә  Гөлдерсен тарафыннан сыйфатлама бирелә.
Үз геройларының торышын, рухи халәтен, бер-берсенә булган мөнәсәбәтләрен ачуга шагыйрь иң беренче чиратта, метафора, чагыштыру кебек тасвир чараларын куллана.
Геройларның эчке дөньяларан ачуда, сюжетны үстерүдә әсәрнең эмоциональ тәэсирен көчәйтүдә С.Сараи антитеза алымына еш мөрәҗәгать итә. Әсәрнең керешендә Сөһәилнең матурлыгы, батырлыгы тасвир ителә дә, әдип әлеге юлларны яза:

Ләкин язмыш ташы төшеп башына

Башын салган егет гаме кашына...

Шундый матур сыйфатларга ия булган егетнең бу газаплы хәлгә төшүе укучы күңелендә геройга карата теләктәшлек хисләрен уята. 

- Геройларны чиктән тыш бизәп-арттырып тасвирлау, аларны шартлы  символик образ итеп карарга юл ача. Нәтиҗәдә әсәргә салынган эчке фәлсәфи мәгънә, ягъни яшәеш хакындагы фәлсәфә ачыклана. Кыз – матурлык, егет – батырлык символы булса, алар мәхәббәтенә төшүче золым-явызлык символы. Нәкъ менә гашыйк булу яшьләр күңелендә хөрлеккә омтылышны көчәйтә. Батырлык һәм матурлык азатлык-хөрлеккә омтыла, явызлык шушы хөрлекне буарга, үзенә буйсындырырга тели. Автор, әйтерсең яшәешне шушы өч сыйфат, көчләр мөнәсәбәте итеп күзаллый. Хөрлеккә каршы төшү үлемгә китерә, мәхәббәт исә кешене дә, яшәешне  үзгәртү, камилләштерү мөмкинлегенә ия.

Бер-берсенә гашыйк ике яшь кешенең бергә булу омтылышы тирә яктагылар күзаллавы белән каршылыкка керә. Нәтиҗәдә мәхәббәт үлем белән өзелә. Авторның идеясе: ярату сокландыра, кешене  хөрлеккә илтә торган хис, ул фаҗигале төгәлләнергә тиеш түгел.

Кешене без табигать баласы,дип әйтәбез. Автор үз каһарманнарын табигать белән бәйләнештә ничек сурәтли, моның белән ни әйтергә тели.
- Автор үз каһарманнарын ижтимагый социаль мохиттә генә түгел, табигать белән багланышта да тасвирлый. Оҗмахтай матур табигать, сугышның аянычлы нәтижәләренә, Сөһәилнең авыр язмышына капма-каршы куела, егетнең хәле никадәр газаплы булуын тагын да калкурак куз алдына китереп бастыра.

- Егет белән кыз былбыл һәм гөл белән чагыштырыла. Болар матурлык, мәхәббәт, ирек символлары да. Былбыл читлектә була алмаган кебек, егет тә зинданда тора алмый. Бу гайре табигый хәл, бу - хаксызлык.

Каһарманнар һәлак булгач, давыл куба, димәк, егет белән кызның үлеменә табигать тә риза түгел: ул да тетрәнә, тирән кайгысын белдерә.
Дастанның табигать белән бәйле өлешендә фәнни яктан да мөһим бер эпизод бар.

- Иптәш кызлары белән күңел ачып йөрүче Гөлдерсен, әсир төшкән, богаулы Сөһәилне күреп, аңа таба борыла. Кызның бу хәрәкәтен автор Җирнең Кояш тирәсендә әйләнүе белән чагыштыра.

Дөнья фәнендә Җирнең Кояш тирәсендә әйләнүен Николай Коперникка һәм Джордано Брунога нисбәт итәләр. Әмма галәмдәге бу күренеш Шәрык дөньясында күптәннән мәгълүм була. С. Сараи әйткән бу фикер фәнни фикер буларак түгел, ә гәҗәеп көчле поэтик образ буларак кулланылган.

Н. Коперник С. Сараидан 150 ел соңрак яшәгән. Аны үлем җәзасы белән янап, бөтен халык алдында үз фикерләреннән ваз кичәргә мәҗбүр итәләр. Ул ваз кичә. Әмма соңыннан әйтеп куя, “барыбер Җир Кояш тирәли әйләнә”, - ди. Ә 200 елдан соң Бруноны учакта яндырылар.

- Әсәрдә гуманлылыкны нәрсәдә күрәбез?

- Гөлдерсен үзенең гомерен куркыныч астына куеп, авыр хәлдә калган егетне коткара. Бу аның зур батырлыгы. Кыз- олы җанлы, фидакарь зат.

Автор, гомумән, хатын-кызны зурларга, аңа хөрмәт белән карарга чакыра.

- Гөлдерсен үлгәч, Сөһәилнең дә үз-үзен үтерүе капма-каршы тарафтагы ике яшь йөрәкнең тормыш рәхимсезлегеннән һәлак булуы Сараи чорында гаделсезлекләргә каршы ризасызлык, нәфрәт булып яңгырый.

Безне имин яшәеш, кешечә мөнәсәбәтләр хакында уйланырга мәҗбүр итә. Аксак Тимер явызлыкларын күрсәтү аша, сугышларны, кан- коешларны гаепли.

С. Сараиның  сәнгатьчә тасвир алышлары поэтик стиле бик кызыклы.

- Урыны туры килгән саен халык телендәге фразеологик тезмәләрне, гыйбәрәләрне куллана: гаҗиз калды, җәүһәр ташы, куйды йөзенә-йөз һ.б. Бу төр гыйбарәләрнең күпчелеге бүгенге телебездә  актив кулланышта. Кайбер шигырь юллары афоризмдай яңгырыйлар:

“Әгәр син булмасаң галәм караңгы”

Бу уңай белән С. Сараиның аеруча әлеге юллары характерлы.

Хатын-дустыр, газиз ир, син сөеп дәм, 

Авыр чакларда бергә ул, чын иптәш.

Дусы бул син аның, күңел биреп сөй,

Акыл-киңәшләрен, җәүһәрләрен җый.

Бу юллар афоризмдай яңгыравы белән түгел, ә авторның гуманлылыгын белдерү ягыннан да мөһим. Хатын-кызларны олыларга, хөрмәт итәргә, киңәшләрен тыңларга чакыра.

- Шагыйрьнең игенчелеккә дан җырлаган юллары да бик мәгънәле. Игенчелекнең күчмәлектән өстенлеген күрсәтү, утрак тормышка чакыру фарсы классиклары тарафыннан җитди үстерелсә дә, Алтын Урда әдәбияты өчен бу мотив әле яңа күренешләрнең берсе иде. Әдип тормыштагы төп мәсьәлә буенча прогрессив позициядә торуын күрсәтә.

Гомумән бу дастан чынбарлык белән тыгыз бәйләнешле. Гуманистик асылы, дөньяви мотивларны һәм тормышчан мотивларны гәүдәләлдерүе белән Урта гасыр төрки-татар әдәбиятында күренекле урынны били.

